
SIPÒTE KILTIVATÈ KI PWODUI LÈT NAN NOUYÒK YO: GOUVÈNÈ HOCHUL 
SELEBRE INOGIRASYON PWOJÈ EKSPANSYON AN DE FAZ CAYUGA MILK 

INGREDIENTS KI KOUTE 270 MILYON DOLA NAN SANT NOUYÒK  
  

Envestisman Eta a fè a pou 8 milyon dola te soutni enstalasyon sistèm anbalaj ak 
pwodiksyon engredyan dènye modèl epi li kreye jiska 150 nouvo djòb  

  
Efò pou soutni biznis agrikòl fè pati entegral estrateji konplè Sant Nouyòk pou 

revitalize kominote yo nan rejyon an epi devlope ekonomi an  
  

Pwoklamasyon Gouvènè Hochul selebre mwa jen kòm mwa pwodui letye nan Eta 
Nouyòk isit la  

  
  

Jodi a, Gouvènè Kathy Hochul ansanm ak Cayuga Milk Ingredients selebre inogirasyon 
yon gwo pwojè ekspansyon an de faz ki koute 270 milyon dola nan Vil Aurelius, nan 
Konte Cayuga, ki pèmèt konpayi an sèvi kliyan li yo pi byen epi kreye plis opòtinite pou 
kiltivatè ki pwodui lèt nan Eta Nouyòk. Nouvo enstalasyon dènye modèl la ap pèmèt 
konpayi an plis pase double kantite anplwaye li yo, avèk jiska 150 nouvo djòb ki pral 
ajoute sou 100 anplwaye li deja genyen. Eta a ap sipòte pwojè transfòmatè sa a atravè 
yon sibvansyon kapital4 milyon dola ak mete disponib jiska 4 milyon dola atravè 
pwogram Kredi Taks Excelsior Jobs la ki baze sou pèfòmans an echanj angajman pou 
kreyasyon djòb. Cayuga Milk Ingredients se yon konpayi ki trete lèt ke agrikiltè posede, 
ki pwodui lèt kalite siperyè ak engredyan abaz lèt inovatè pou kliyan toupatou nan mond 
lan. Anons lan soti pandan Eta a ap selebre Mwa Pwodui Letye nan Jen sa a.  
  
"Ekspansyon kontinyèl Cayuga Milk Ingredients nan Konte Cayuga make yon lòt chapit 
enteresan nan istwa siksè agrikòl Eta Nouyòk," Gouvènè Hochul te deklare. "Endistri 
lèt nan Nouyòk se yon motè ekonomik esansyèl pou eta nou an, epi sipò nou bay pwojè 
sa a se yon prèv angajman nou pou efò sa yo ak pou kiltivatè k ap travay di nan domèn 
lèt, sa plis mete Eta Nouyòk kòm youn nan pi gwo pwodiktè pwodui letye nan peyi a."  
  
Premye faz ekspansyon an nan etablisman ki sou Eagle Drive la te enkli achte ak 
enstale yon sistèm anbalaj aseptik/teknoloji tanperati trè wo (UHT) pou pwodwi ki gen ti 
asid, ansanm ak yon nouvo sistèm filtraj ak osmoz envès. Dezyèm faz la te enkli ajoute 
machin ak ekipman, epi agrandi estasyon tretman dlo ize etablisman an.  

Nan etablisman an, Cayuga Milk Ingredients (CMI) kontwole tout aspè ki gen rapò ak 
entegrite pwodwi yo, ofri yon nivo trasabilite ak dirabilite ki wo, pandan y ap konbine 
teknoloji fabrikasyon inovatè ak angajman pou diminye enpak yo sou anviwònman an. 
Avèk yon modèl entegrasyon vètikal ak kapasite tretman dènye modèl, yo transfòme lèt 
kalite siperyè an pwodwi ki gen plis valè, tankou lèt ki rich an pwoteyin, poud, ak 
engredyan letye ki sibi anpil filtrasyon. CMI angaje l pou avanse agrikilti dirab, soutni 
byennèt kiltivatè li yo, anplwaye li yo ak bèf li yo, epi bay engredyan eksepsyonèl pou 
lavni pwodui pou manje.  
  
CMI trete plis pase 680 milyon kilogram (1.5 milya) liv lèt kalite siperyè ki soti nan 22 
fèm pwodui letye fanmi posede nan rejyon an. Pwopriyetè fèm yo rekonèt atravè 
lemond pou nivo angajman yo ki pi wo nan byennèt bèt, dirabilite anviwònman an, ak 
byennèt travayè yo, tout sa yo ki baze sou yon kilti amelyorasyon kontinyèl.  
  
CMI angaje tou aktivman nan efò pou diminye enpak yo sou anviwònman an. Tretman 
avanse nan etablisman pwodiksyon dènye modèl la, ki entegre gwo filtrasyon ak 
teknoloji endistri ki pi modèn yo, mete konpayi an kòm yon lidè inik nan domèn manje 
sou mache mondyal la, mete l devan nan estanda kalite fabrikasyon yo.  
  
Direktè Egzekitif Jeneral Cayuga Milk Ingredients ak Cayuga Marketing, Brian 
Linney, te deklare, "Cayuga Milk Ingredients fyè pou li se yon jwè kle nan endistri lèt 
nan Nouyòk, avèk envestisman nan nouvo etablisman pwodiksyon lèt likid aseptik ak ki 
gen dire konsèvasyon pwolonje, ki ap ankouraje kwasans alontèm nan kominote nou 
an, avèk plis pase 150 nouvo djòb pèmanan, ansanm ak plis pase 350 djòb pandan 
konstriksyon izin lan. Nou rekonesan pou sipò Gouvènè Hochul nan ekspansyon pwojè 
sa a pandan n ap travay pou asire siksè kontinyèl ak dire endistri agrikòl la nan Eta 
Nouyòk."  
  
Gouvènè Hochul rete trè konsantre pou sipòte agrikiltè lèt nan Nouyòk yo. Nan 
kòmansman mwa sa a, Gouvènè a te anonse yo te bay prèske 21.6 milyon dola pou 
103 fèm atravè eta a grasa Pwogram Sibvansyon pou Modènizasyon Sektè Letye a 
(Dairy Modernization Grant Program) pou sipòte endistri pwodui letye Nouyòk la. 
Finansman an pral ede agrikiltè pwodui letye ak koperativ pwodui letye yo envesti nan 
nouvo ekipman, devlope kapasite estokaj, epi ranfòse operasyon yo, patikilyèman 
pandan y ap fè fas ak evènman klimatik ekstrèm yo, k ap bay yon ranfò ki enpòtan a 
sektè pwodui letye Nouyòk la.  
  
Depi li te antre an fonksyon, Gouvènè Hochul te fè gwo pa pou devlope sektè 
fabrikasyon pwodui letye nan Nouyòk. Nan ane ki pase yo, Nouyòk te selebre 
envestisman atravè eta a, ki enkli yon izin pwodiksyon fairlife 650 milyon dola nan 
Webster, izin anbalaj ak fabrikasyon Fwomaj Great Lakes 518 milyon dola a nan 
Franklinville, ak yon ekspansyon 30 milyon dola nan etablisman fabrikasyon fwomaj 
Agri-Mark nan Chateaugay, k ap ede Nouyòk kontinye pwodiktè lidè lèt nan Nòdès la. 
Pi resaman, Gouvènè a te anonse, Chobani pral konstwi yon etablisman 130,064 mèt 
kare (1.4 milyon pye kare), enstalasyon 1.2 milya dola nan Konte Rome, Oneida, ki 
kapab pwodui plis pase 453.6 milyon kilogram (yon milya liv) pwodui letye bon kalite pa 

ane. Aktyèlman gen apeprè 300 izin trètman pwodui letye ki rekoni mondyalman atravè 
Nouyòk.  
  
Eta Nouyòk gen prèske 3,000 fèm letye ki pwodui plis pase 7.26 milya kilogram (16 
milya liv) lèt chak ane, sa ki fè Nouyòk se senkyèm pi gwo eta pwodui letye nan peyi a. 
Endistri letye a se pi gwo sektè agrikòl eta a, li kontribye anpil nan ekonomi eta a lè li 
jenere prèske mwatye nan resèt agrikòl total eta a epi li bay kèk nan pi gwo miltiplikatè 
ekonomik yo. Pwodiktè ak transfòmatè pwodui letye inik ak talantye Nouyòk yo 
kontribye anpil nan endistri agrikòl eta a, ekonomi, ak sante kominote nou yo.  
  
Komisè Agrikilti Eta Nouyòk la, Richard A. Ball, te deklare, "Nouyòk se yon eta 
pwodui letye, nan tout sans mo a. Nou gen plizyè milye agrikiltè lèt ki dedye, k ap 
pwodwi kèk nan pi bon pwodwi nan mond lan, epi nou klase kòm premye nan 
pwodiksyon yogout, krèm fèmante, fwomaj krèm, ak plis ankò. Mwen remèsye Gouvènè 
a pou angajman li nan leve kominote agrikiltè lèt Nouyòk la, depi sibvansyon pou fèm 
yo te anonse nan kòmansman mwa sa a, jiska envesti plizyè milyon nan kapasite 
tretman atravè tout eta a pandan ane yo, avèk èd patnè nou yo nan Empire State 
Development. Ansanm, nou ap bati yon fondasyon solid pou soutni agrikiltè nou yo epi 
ranfòse ekonomi agrikòl nou an."  
  
Direktè Egzekitif Jeneral ak Komisè Empire State Development lan, Hope Knight, 
te deklare, "N ap kontan selebre etap enpòtan sa a avèk Cayuga Milk Ingredients, yon 
pwojè ki pral kontinye ranpli vè ekonomik rejyon an ak djòb bon kalite ki sipòte kiltivatè 
lèt nan Zòn Nò Eta a. Konpayi ki gen siksè sa a ap pran rasin gras a enfrastrikti biznis 
agrikòl san parèy nou an ki garanti ke Eta Nouyòk rete yon lidè nan pwodiksyon pwodui 
letye."  
  
Senatè Eta a, Rachel May, te deklare, "Endistri pwodui letye nan Konte Cayuga ap 
pwospere, e Cayuga Milk Ingredients se nan tèt kwasans sa a. Avèk gwo ekspansyon 
plizyè milyon dola li a, konpayi an ap kontinye sèvi kòm yon katalizè pou kwasans 
ekonomik nan kominote nou an pou plizyè ane k ap vini yo, sa k ap kreye anpil djòb ki 
byen peye pou rezidan yo. Mwen apresye sipò Gouvènè Hochul pou pwojè enpòtan sa 
a ak pou agrikiltè lèt nou yo nan Sant Nouyòk."  
  
Prezidan Lejislati Konte Cayuga a, Jonathan Anna, te deklare, "Nou felisite 
Gouvènè Kathy Hochul ak Cayuga Milk Ingredients pou inogirasyon pwojè ekspansyon 
transfòmatè sa a ki koute 270 milyon dola nan Vil Aurelius. Envestisman enpòtan sa a 
reprezante yon gwo pa pou endistri lèt nan Konte Cayuga — kòm premye konte ki 
pwodui plis lèt nan eta a, pwojè sa a kontinye sipòte non sèlman inovasyon ak 
konpetitivite mondyal, men tou kominote lokal nou yo ak fèm fanmi yo. Kòm yon 
koperativ agrikiltè posede, Cayuga Milk Ingredients se egzanp lespri kolaborasyon ak 
ekselans agrikòl ki defini konte nou an. Kreasyon jiska 150 nouvo djòb ak agrandisman 
kapasite tretman dènye modèl yo se yon temwayaj sou sa ki ka reyalize lè sektè piblik 
ak sektè prive travay ansanm. Nou rekonesan tou pou sipò estratejik Eta a atravè 
sibvansyon kapital 4 milyon dola a ak Pwogram Excelsior Jobs, ki garanti kwasans djòb 
ak enpak ekonomik alontèm nan rejyon nou an. Pandan Mwa Pwodui Letye a, anons sa 



a raple nou fòs, rezistans, ak kontribisyon esansyèl agrikiltè lèt ak transfòmatè lèt nou 
yo. Felisitasyon pou tout moun ki fè pwojè sa a vin yon reyalite. Konte Cayuga swete 
wè Cayuga Milk Ingredients kontinye pwospere epi montre chemen nan bay pwodwi 
letye kalite siperyè pou konsomatè yo, non sèlman nan nivo lokal, men tou atravè mond 
lan."  
  
Pou plis enfòmasyon konsènan Cayuga Milk Ingredients, vizite: 
https://www.cmingredients.com/.  
  
Akselere Devlopman Ekonomik nan Sant Nouyòk  
Anons jodi a vin konplete pwojè "CNY Rising" lan, ki se estrateji global rejyon an pou 
jenere kwasans ekonomik ki djanm ansanm ak devlopman kominote a. Plan ki fèt sou 
plan rejyonal la konsantre sou kapitalizasyon mache global yo, ki ranfòse antreprenarya 
epi kreye yon ekonomi ki enklizif. Gen plis enfòmasyon ki disponib isit la.  
  
Enfòmasyon sou Empire State Development  
Empire State Development se ajans prensipal devlopman ekonomik Nouyòk, epi li 
ankouraje kwasans biznis, kreyasyon djòb, ak pi gwo opòtinite ekonomik atravè eta a. 
Ak biwo nan chak nan 10 rejyon eta a, ESD sipèvize Konsèy Devlopman Ekonomik 
Rejyonal (Regional Economic Development Councils) yo, sipòte ekite wo debi atravè 
biwo ConnectALL la, epi li ap ogmante mendèv demen an atravè Biwo Devlopman 
Mendèv Estratejik (Office of Strategic Workforce Development). Ajans lan angaje ak 
endistri k ap vini ak pwochen jenerasyon tankou enèji pwòp ak fabrikasyon semi-
kondiktè k ap grandi nan Eta Nouyòk, opere yon rezo sant asistans pou ede ti biznis yo 
grandi ak reyisi, epi ankouraje destinasyon touris klas mondyal yo atravè I LOVE NY. 
Pou plis enfòmasyon, tanpri vizite esd.ny.gov, epi konekte ak ESD sou LinkedIn, 
Facebook ak X.  

